
Osasun Departamentuak eta Farmaindustria erakundeak hitzarmen bat sinatu dute 600.000 eurorekin ikerketa klinikoko hiru proiektu sustatze aldera
Hitzarmena sinatu dute enpresak Osasun Ministerioarekin 2009an adostutako +i lankidetza programaren barruan
2010eko otsailak 16, asteartea.  Gaur goizean, Nafarroako Gobernuak eta Farmaindustria erakundeak (Farmazia Industriako Enpresa Elkarte Nazionalak) hitzarmen bat sinatu dute. Hitzarmen horren arabera, erakundeak 600.000 euro jarriko ditu ikerketa klinikoko eta translazio ikerketako hiru proiektu egiteko foru erkidegoan. 
Hitzarmenaren berri gaur eman dute Nafarroako Gobernuko Osasun kontseilariak,  Maria Kutz Peironcelyk, eta Farmaindustriako zuzendari nagusiak, Humberto Arnesek.
Hitzarmena sinatu dute ikerketa klinikoak eta translazio ikerketak egite aldera enpresak Osasun Ministerioarekin 2009an adostutako +i lankidetza programaren barruan. Programa horren arabera, erakundeak 180 milioi euroko funtsa jarri behar du hiru urtean, autonomia erkidegoekin lankidetza proiektuak gauzatzeko. Helburua da lankidetza plataforma publiko eta pribatuak sendotzea, ikerketa biomediko klinikoan eta translazio ikerketan tokiko gaitasunak sustatuz.
Gaur goizean, Kutz kontseilariak esan du ikerketa biomedikoak gerora garrantzi handia izango duela Nafarroan: ekonomiaren pizgarri izango da eta jendea salbatzeko balioko du. 
Halaber, Arnesek azaldu du erakunde publiko eta pribatuek elkarlanean aritzeko ohitura handia dutela Nafarroan, eta ikerketen alorrean lankidetza hori estutuko denaren uste osoa dauka “Nafarroako Osasun Zerbitzuan ikerketa klinikoa sustatzeko abian jartzen ari diren programa horiei esker". 

Esan bezala, 600.000 euro horiek hiru proiektutan banatuko dituzte. Bata da Entsegu Klinikoen Unitate bat jartzea Nafarroako Ikerketa Biomedikoko Zentroan, ikerketa klinikoa egonkortzeko eta lehiatzeko gaitasuna handitzeko. Beste bat da lehen maila arretaren eremuan ikerketa babesteko zerbitzu bat sortzea. 

Eta azkena, Nafarroako Osasun Ikerketako Institutua ziurtagiriak lortzeko prestatzea; helburua da foru erkidegoko ospitale eta ikerketa erakunde publiko eta pribatuetako zerbitzuen kalitatea bikaina izan dadin bermatzea.

